
1.
Опис на состојбите во областа и дефинирање на проблемот

1.1 Опис на состојбите 
Со Законот за културата кој беше донесен во 1998 година, се утврдени основата на културата како темелна вредност на Република Македонија, облиците на остварување на културата, начинот и условите за финансирање, правата од работен однос во областа на културата и правата од работен однос во националните установи, како и други прашања од интерес за културата.
Законот за културата,  како системски закон со кој се регулираат односите во областа на културата,  имаше за цел да им овозможи на сите граѓани на Република Македонија, рамноправно, и како творци и како корисници, да учествуваат во остварувањето на културата, а државата, како мултикултурна, мултиетничка, мултиконфесионална и мултијазична држава, развила соодветни правни норми и креирала соодветни политики преку кои се истакнува разноличноста во културата. Согласно со Законот, културата се остваруваше врз принципот на рамноправна положба на сите субјекти - физички и правни лица, под еднакви услови да можат да ја остваруваат културата. 

Со Законот е утвредено дека национален интерес во културата, е културата што е јавен интерес за сите граѓани на Републиката и е неопходно нејзино континуирано вршење, како и достапност на сите граѓани под еднакви услови. Со Законот е дефинирано дека националниот интерес и локалниот интерес во културата се од јавен интерес. При тоа, националниот, локалниот и поединечниот интерес институционално се реализираат преку основање на национални, локални и приватни установи од областа на културата.
Законот за културата ги дефинира субјектите што ја остваруваат културата: уметници, установи и други правни и други физички лица, при што се утврдуваат условите и начинот на остварување на културата.
Според Законот, областа култура ги опфаќа творештвото, дејностите за негово објавување и дејностите за заштита и користење на културното богатство. Така согласно со Законот за културата, дејности од областа на културата се дејности за објавување и дејности за заштита и користење. Дејности за објавување  во смисла на Законот се: издавачката дејност; музичката дејност; драмската, оперската, балетската и играорната дејност (сценско-уметничката дејност); филмската дејност; галериската дејност; дејноста на домовите на културата; дејност за посредување во културата. Дејноста за заштита и користење ја сочинуваат дејноста за заштита и користење на движното културно богатство  и дејноста за заштита и користење на недвижното културно богатство. Со Законот е утврдено дека дејностите за заштита и користење на материјалното и духовното творештво на Републиката и заедниците што живееат во неа, се регулираат со посебни закони.
Со Законот за културата од 1998 година, архитектурата беше дефинирана како една од дејностите од областа на културата, што за културата значеше комплетирање на нејзината конзистентност. Тоа значеше можност за архитектурата да се позиционира во културната политика.

Со измените на Законот за културата во 2003 година архитектурата е избришана како дејност од областа на културата.
Со Законот за културата се утврдени механизми преку кои се регулирани односите во културата, а кои се поврзани за процесот на основање, управување и финансирање на установите од областа на културата, како и одредби со кои се утврдува начинот на финансирање на националниот интерес во културата. Законот содржи одредби со кои се утврдува и јавноста во работењето на Министерството за култура, која се обезбедува преку објавување на одлуки и решенија, конкурси, понатаму со обезбедување на стручност и компетентност во одлучувањето за користењето средства од буџетот на државата.

Согласно Законот за културата, Министерството за култура финансирањето на националниот интерес во културата го врши со средства од Буџетот на Република Македонија во согласност со Законот, при што Министерството за култура ја финансира работата на националните установи во културата и учествува во финансирањето на проекти од национален интерес во културата на други правни и физички  лица. 


Со Законот за културата е утврдена постапката во која Министерството за култура учествува во финансирањето на проектите од национален интерес во културата на други правни и физички лица. Имено, со Законот е утврдено дека  финансирањето на националниот интерес, се врши врз основа на јавен конкурс, при што министерот за култура, врз основа на предлог на надворешни стручни соработници, одлучува кои програми, односно проекти треба да бидат избрани за проекти од национален интерес во културата.
Со Законот за културата е регулирано дека во однос на вработените лица во установите од областа на културата се применуваат Законот за културата, Законот за вработените во јавниот сектор, Законот за административните службеници, како и прописите за работните односи. 
Со Законот за изменување и дополнување на Законот за културата („Сл. весник на РМ” бр. 27/07) се воведе титулата „амбасадор на културата“. Титулата „амбасадор на културата“ ја доделува Владата на Република Македонија, на предлог на министерот за култура, на истакнати и афирмирани личности од доменот на културата, кои се државјани на Република Македонија и со своето дејствување во странство значајно придонесуваат за презентирање на културата на Република Македонија во светот. 
Со Законот за изменување и дополнување на Законот за културата („Службен весник на Република Македонија“ бр.47/2011) се даде и правен основ уметниците и другите стручни работници од областа на заштитата на културното наследство, кои се добитници на наградите „11 Октомври“, „Св. Климент Охридски“ и „23 Октомври“ за долгогодишни остварувања во културата или за животно дело, да имаат право на месечен надомест од Министерството за култура во висина на разликата меѓу пензијата што ја остваруваат и највисоката пензија во Република Македонија. Со измените на Законот во 2018 година, месечниот надомест од Министерството за култура се утврди да биде во висина на разликата меѓу пензијата што уметниците и другите стручни работници од областа на заштитата на културното наследство ја остваруваат и износот од 38.500 денари.
Примената на Законот и проблемите кои беа евидентирани при неговото спроведување, повеќепати упатуваа на потреба од негово изменување и дополнување, па така Законот за културата од 1998 година до сега е изменет 16 пати. 
Тргнувајќи од актуелните општествени текови, стекнатите искуства од практичната примена и повеќето измени, се наметнува потребата од донесување на нов закон кој ќе ги подобри односите и формално правниот систем на остварување на културата.
1.2 Причини за проблемите кои се предмет на разгледување 
Врз основа на анализа и увид во состојбите во примената на Законот за културата се утврдија неколку клучни причини за проблемите: 
Многубројните измени на Законот за културата допринесоа Законот да ја изгуби јасноста и ефикасноста на концептот за остварување на националниот интерес во културата.

Постојниот Закон за културата ги дефинираше дејностите во културата на начин кој е надминат и не ги опфаќа сите дејности и активности кои се остваруваат во културата (како што се: визуелните уметности и дизајнот, архитектурата, креативните индустрии во културата, дигитално творештво и достапност на творештвото на новите медиуми, научно-истражувачки работи во културата, едукативни работи во културата, кураторски работи во културата, рехабилитирање и практикување  на старите занаети и вештини), ниту пак ги опфаќа сите современи тенденции во културното живеење. 
Со Законот за културата не е регулирана постапка за пренесување на надлежностите од државно на локално ниво, заради што е потребно да се создаде правен основ за спроведување на втората фаза од децентрализацијата во културата, односно за пренесување на надлежностите на основачките права на дел од националните установи од државно на локално ниво, а што претставува една од основните претпоставки за темелна реформа во културата и е заложба утврдена во Националната стратегијата за развој на културата за период од 2018 – 2022 година. 
Самостојните уметници, согласно Законот за културата, под услови пропишани со Законот добиваат поволности од буџетот за култура за плаќање на нивните придонеси за здравствено, пензиско и социјално осигурување. Со Законот неправедно не се опфатени лицата кои вршат стручни работи во културата во вид на занимање, како што се менаџери во културата, куратори и стручните работници во областа на заштитата на културното наследство. 
Постојното законско решение отвора можности за несоодветно и нетранспарентно финансирање на проектите од областа на културата, со средства од државниот буџет. 

Регулирањето на работниот однос на вработените во културата, во Законот за културата е жестоко критикуван во културната јавност, особено третманот на уметниците и стручните работници во културата како „даватели на услуги“. Оттука, измената на статусот и правата и обврските на уметниците и стручните работници во културата, како „носители на дејноста“ е една од главните заложби на Националната стратегија за развој на културата. Исто така, пошироката културна јавност бара измени и во постапката за вршење на аудиција и реаудиција на уметниците. 
Постојното законско решение не нуди можност за повеќе годишно финансирање на програми и проекти кои се комплексни, препознатливи и се реализираат континуирано од страна на субјекти кои имаат долгогодишен континуитет во реализирањето.

Со постоечккиот закон за културата не е утврдено дека Министерството за култура води евиденции за установите, правните лица, самостојните уметници и слично, што претставува проблем во обезбедувањето на соодветни податоци за развој и натамошно регулирање на дејноста. 
2. 
Цели на предлог регулативата
Цели на Предлогот на Закон за културата се:
· развој на културата во сите сегменти на уметничкото и културно живеење;

· слобода на уметничкото творештвото; 

· еднаква достапност на граѓаните до културните вредности;

· законитост, одговорност, јавност и отчетност во работењето на установите во културата и во користењето на буџетските средства и

· создавање услови културата да претставува ресурс за развој на целата општествотвена заедница.

Со овој Предлог на закон ќе се создадат нормативни претпоставки за потемелни реформи во културата и ќе се пополнат правните празнини што постоеја во нормирањето на културата,  предложените решенија ќе допринесат создавање модерна правна рамка која нуди современи решенија за регулирање на културата насочени кон создавање поволен амбиент за остварување на културата како и нејзино стимулирање, помагање, унапредување и развивање.

3.
Можни решенија (опции)

3.1 Опис на решението „не прави ништо“  
Опцијата “не прави ништо” се користи како параметар за споредба на трошоците и користите од останатите опции (baseline). 
Одбирањето на оваа опција ќе значи и понатаму да бидат присутни детектираните проблеми заради нецелосното уредување на спецификите културата, односно ќе останат нерегулирани прашања.

Одбирањето на оваа опција не доведува до  постигнување на горенаведените цели и не се допринесува за надминување на утврдените проблеми кои се предмет на разгледување.

Оттука, оваа опција нема да биде разгледувана, имајќи ја предвид стратешката определба на Министерството за култура за пропишување нормативни основи за обезбедување услови за стимулирање, помагање, унапредување и развивање на културата во Република Северна Македонија преку создавање нормативни претпоставки за потемелни реформи во културата со кои ќе се пополнат правните празнини кои постојат во нормирањето на културата.
Опис на можните решенија (опции) за решавање на проблемот

3.2.1. Донесување на Закон за културата
Се предлага наместо Законот за културата кој е менуван веќе 16 пати да се донесе нов закон во кој ќе се создаде правна основа пред се, за подобрување на финансирањето на јавниот интерес во културата, децентрализацијата во културата и посоодветно регулирање на работниот однос на вработените во јавните установи во областа на културата.

Со донесувањето на нов Законот за културата се очекува да се унапреди остварувањето на културата и да се овозможи нејзин развој согласно современите општествени текови. 

Со донесувањето на нов закон ќе се утврдат нормативни решенија кои се однесуваат на уредување на основните односи во културата:

· Остварување на јавниот интерес во културата;

· Основање, раководење и работа на установите во културата;

· Финансирање на јавниот интерес во културата преку средства од Буџетот на Република Северна Македонија;

· Вршње на надзорот во културата и 

· Други прашања релевантни за остварување на јавниот интерес во културата.
Како можни решенија, односно опции за решавање на констатираните проблемите се предлагаат следниве:

1. Да се утврди значењето на одделни изрази кои се употребуваат во Предлогот на Законот, и тоа поими како: јавен интерес во културата, субјекти кои го остваруваат јавниот интерес во културата, уметник и културен работник. Законот да се растерети од дефиниции за дејностите во културата, со цел да се овозможи пошироко сфаќање на културата, како индивидуално уметничко творештво, така и институционалното вршење на културни дејности  (интердисциплинарни проекти, архитектура, нови медиуми итн.). Со Законот да се утврдат дејностите и активностите од областа на културата и да се утврди дека истите се од јавен интерес и дека тие можат да се остваруваат комбинирано односно интердисциплинарно.
2. Да се утврдат системот на мерки, дејствија и постапки со кои се обезбедува остварувањето на јавниот интерес во културата.

3. Да се утврдат основните начела врз основа на кои се остврува јавниот интерес во културата и тоа: начелото на правото на култура (секој има право на слободно творештво и на заштита на правата кои произлегуваат од творештвото и секој има право да ја остварува културата под еднакви услови утврдени со закон, а државата е должан да создаде еднакви услови за оставување на јавниот интерес во културата), начелото на право на културно наследство (секој има права под еднакви услови да го користи култрното наследство и неговите вредности и да придонесува кон неговото збогатување, заштита, промоција и афирмација), начелото на културата како универзална вредност (државата е должна да создава услови за континуиран развој на културата и остварфување на културните права на сите нејзини граѓани), начелото за развој на културата (државата ја афирмира културата како значаен образовен, социјален, општествен, економски и фактор што овозможува демократизација на јавниот простор. Воедно државата го поттикнува одржливиот развој на културата како интегрален дел на животната средина и создава услови за работа на субјектите кои го остваруваат јавниот итерес во културата со примена на еколошки стандарди и мерки за промовирање на зелена култура), како и начелото на јавност во работењето (државата и субјектите кои го остваруваат јавниот интерес во културата се должи да обезбедат слободен пристап до информациите).
4. Да се регулира постапката за донесувањето на национална стратегија за остварување на јавниот интерес во културата, и тоа на начин што за остварување на јавниот интерес во културата, Собранието на Република Северна Македонија, на предог на Министерството за култура, да донесува национална стратегија за остварување на јавниот интерес во културата, за период од пет години. Заради поголема транспарентност и обезбедување услови за учество на заинтересираните страни во постапката за донесување на националната стратегија да се утврди рок за остварување на јавен увид во нацрт текстот на националната стратегија, како и одредби со кои ќе се утврди начинот и роковите за одржување на јавна расправа по текстот на националната стратегија за развој на културата.
5. Покрај донесувањето на национална стратегија, да се утврди и дека единиците за локална самоуправа донесуваат стратегии за развој на културата на локално ниво.

6. Да се предвиди дека јавниот интерес во културата може да се остварува и преку концесија или со воспоставување јавно – приватно партнерство согласно со Законот за концесии и јавни-приватни партнерства.

7. Во посебна глава од Законот да се регулира основањето, видовите и работата на установите во културата, како јавни установи (национални и локални).
Исто така потребно е да се регулира именувањето, надлежностите и правата на органите на националите установи односно на директорот и управниот одбор на националните установи во културата, но и да се утврдат строги, јасни и прецизни критериуми за избор на органите за раководење и управување со јавните установи. Со Законот е потребно да се утврди и обврската националните установи да имаат програмски, односно стручен, односно уметнички совет, и тоа како стручно и советодавно тело кое го именува директорот на националната установа согласно статутот на националната установа. 
8. Заради подобро, поефикасно и порационално работење на установите да се утврди дека јавната установа од областа на културата може да остварува сопствени приходи. Да се утврдат одредби со кои ќе се регулираат видовите на трошоци, односно ќе се дефинира за што е должна установата да ги користи сопствените приходи и одредби со кои ќе се даде надлежност на управниот одбор да носи општ акт за распределба на сопствените приходи. Со цел за овозможување за користење на имотот на јавните установи од страна на независниот културен сектор, да се утврдат одредби со кој јавната установа ќе биде должна да обезбеди услови за целосно користење на недвижниот имот, како и можност да давање на користење на дел од имотот на начин и услови утврдени со Законот.
9. Да се разработи постапката за децентрализацијата во културата односно пренесување на надлежностите на основачките права на дел од националните установи од државно на локално ниво, што претставува една од основните претпоставки за темелна реформа во културата. Одлука за пренесување на основачките права на националните установи, да донесува Владата на Република Северна Македонија, согласно одлуките на единиците на локалната права за нивно преземање. Со Законот да се утврдат критериуми согласно кои одредени национални установи не можат да се пренесат на локално ниво.
10. Да се регулира работата и правата на самостојните уметници и на културните уметници. За самостојните уметници Министерството за култура ќе води регистар и ќе им овозможи, под услови пропишани со закон, да добијат поволности од буџетот за култура за плаќање на придонесите за здравствено, пензиско и социјално осигурување. Како новина да се утврди дека, покрај уметниците, право на поволности од буџетот за овие придонеси од работен однос, да имаат и лицата кои вршат стручни работи во културата во вид на занимање, како што се менаџери во културата, куратори и стручните работници во областа на заштитата на културното наследство. Со Законот е потребно да се уреди дека самостојните уметници и работниците од културата за да добијат бенефиции од Министерството за култура ќе треба да бидат впишани во регистарот на Министерството и да исполнат услови пропишани со подзаконски акт, кој го донесува министерот за култура. 

11. Во посебна глава од Законот  да се уреди  финансирањето на јавниот интерес во културата, како еден од клучните сегменти на реформата во културата. 
Со цел за што е можно поотчетно и потранспарентно финансирање на проектите и работата на установите од областа на културата, потребно да се уредат следниве клучни прашања:
- донесување на годишен план за финансирање на културата со кој ќе се утврдат приоритетите за финансирање на културата за наредната година, и план за финансирање на заштитата на културното наследство за период од пет години.

- националните установи да доставуваат годишна програма за работа, за која со министорот за култура ќе биде склучен договор за финансирење на годишната програма;

- да се утврди обврска предлог-годишната програма за работа на националната установа, со исклучок на предлог-годишната програма за работа на национална установа од областа на заштитата на културното наследство, задолжително да содржи најмалку еден проект што ќе биде реализиран во партнерство/копродукција со автори, уметници, културни работници, самостојни уметници, здруженија и фондации од областа на културата, млади уметници и правни лица кои вршат дејности или активности од областа на културата, како и проекти со кои се афирмира културата на припадниците на заедниците во Република Северна Македонија или да содржи  најмалку еден проект на друг носител на проект кој ќе се реализира  во просторот кој националната установа го користи;

- да се утврди можност во согласност со приоритетите од годишниот план, министерот за култура да може да склучи и посебен договор/програма за повеќегодишно финансирање на одреден проект или активност  на националната установа во согласност со Законот за буџетите;
- одлучувањето за финансирање проекти од областа на културата да се врши врз основа на оценка на оценувачи, кои ќе бидат избрани по пат на  јавен повик и да се утврдат строги критериуми за избор на оценувачи;
- во конкурсите задолжително да содржат: дејности и активности од културата на кои се однесува годишниот конкурс; услови за учество; приоритети за финансирање проекти по дејности и активности од културата; буџет по дејности и активности од културата; рок за поднесување на пријавите; начин на поднесување на пријавата; други информации, а критериумите и мерилата за оцена на проектите да бидат пропишани со правилник кој го донесува министерот за културата;

- да се утврди дека министерот за култура врз основа на збирен предлог од оценувачите донесува Годишна програма за финансирање на проектите и програмите на Министерството за култура која ќе ги содржи  проектите што се избрани на годишниот конкурс, со носителот на проектот и износот на  доделените средства за реализација на проектот, проектите што се одбиени на годишниот конкурс и пријавите што се отфрлени на годишниот конкурс;

- да се утврди обврска Министерството за култура во јануари во тековната година за претходната година да објави ревидирана годишна програма, која ги содржи реализираните проекти со конечниот износ на средства со кои Министерството за култура учествувало во нивното финансирање и проектите кои се откажани од реализација. Во ревидираната годишна програма да бидат содржани и проектите кои што се избрани во постапка по жалба, како и активности кои ги реализира Министерството за култура во функција на развој и промоција на културата во земјата и во странство;

- да се утврди можност врз основа на  конкурс склучување на договор за период од три години за финансирање програми, односно проекти на приватни установи, здруженија и фондации и на други правни лица, чии основач не е Република  Северна Македонија, односно единиците на локалната самоуправа, односно кои не се основани со јавни средства. Со законот ќе бидат утврдени и критериумите според кои ќе бидат избрани проектите, односно програмите како и критериумите кои субјектите ќе мора да ги исполнат.
12. Да се регулираат правата и обврските од работен однос на вработените во културата. Одредбите за работен однос во културата и статусот на уметниците и стручните вработени во културата какви што сега се во Законот за културата, како „даватели на услуги“ и административни и помошно технички лица, да се преработат и да се усогласат со  прописите за вработените во јавниот сектор.

Поимот „даватели на услуги“ да се замени со поимот „носители на дејност“.

Како специфични прашања за културата да се регулираат: актот за систематизација на работните места да се донесува врз основа и на согласност од Министерството за култура, да се утврдат прецизно постапки за пополнување на работни места, унапредување и мобилност, дисциплинска постапка и оценување на вработените во установа од областа на културата.

Со Законот да се уреди аудицијата како обврска при засновање на работен однос за прв пат, без работно искуство.
Наместо досегашна реаудиција, да се утврди дека во постапката за унапредување на уметникот му се врши проверка на уметничките способности за повисокото место за кое се унапредува. Постапката, начинот на спроведувањето на постапката за проверка на уметничките способности и начинот на бодувањето да се утврди дека се пропишуваат со општ акт, кој го донесува управниот одбор, на предлог на директорот, а по претходна согласност на Министерството за култура.
13. Заради следење, анализа и евалуација на состојбите во одделните области на културата, да се воведе задолжителното водење на евиденции во Министерството за култура, за сите поважни податоци во културата.
14. Да се  регулира  работата на стручните, советодавните и другите тела во Министерството на културата, како и работата и надлежностите на Советот за култура.

15. Со Законот да се регулираат прашањата за вршењето на инспекцискиот надзор во областа на културата, а во согласност со новиот Закон за инспекцискиот надзор, како системски закон за оваа област, како и да се утврдат прекршочни санкции за сторен прекршок утврден со овој Закон, а согласно со новиот Закон за прекршоците, како системски закон за оваа област.
16. Да се утврди постапка во која доколку при вршењето на надзор над работата на органите на општината и Градот Скопје, Министерството за култура констатира дека и покарј дадените укажувањата и преземените мерки и активности, органите на општината и Градот Скопје не го обезбедат извршувањето на работите кои со закон се утврдени како нивна надлежност и за чие извршување се одговорни општината и Градот Скопје, по сила на овој закон може да им се одземе вршењето на соодветната надлежност. 


Можни позитивни и негативни влијанија од секоја од опциите:

4.1
Економски влијанија
Опција 1 – нема влијанија.
Опција  2 – Kултурата како фактор кој го поттикнува цивилизацискиот развој, ја зголемува општествената кохезија и го профилира имиџот на една држава во меѓународни рамки. Културата, уметноста, креативноста и креативните индустрии се меѓусебно зависни и како такви се важни средства за економијата во нашата земја. Комбинирање на знаењето и вештините специфични за културните и креативните сектори со оние од другите сектори помага да се генерираат иновативни решенија, вклучително и во информациите и комуникацијата технологијата, туризмот, производството, услугите и јавниот сектор. 

Културата е составен дел од вкупните развојни процеси на општеството (уметност, наука, образование, медиуми, креативни индустрии). Планирањето на културниот развој е невозможен без  општествениот. Новите креативни индустирии преставуваат спој на уметноста, индустријата и технологијата. Тие денес имаат приоритет во развиените држави. 
Донесувањето на овој закон ќе отвори можност Министерството за култура во следниот период да поддржува проекти од областа на современите креативните индустрии во коишто спаѓаат: интермедијални проекти, танцови продукции и копродукции, графички дизајн, културниот маркетинг/ адвертајзинг, врвното занаетчиство, дизајнот, нови креативни практики во областа на пишувањето, антиквитети, и анимираната уметност, фотографијата, софтверот, компјутерските и видео игрите, електронското издаваштво, музичките, перформативните и визуелните медиуми, мултимедијалните проекти, креативното пишување и говорење, архитектурата и модата. Согледувајќи го влијанието на културата врз економијата, овој Закон претставува мерка на правните реформи, кои Министерството за култура го презема со цел токму  културата и уметноста да почнат да се сметат како придонесувачи за економскиот развој во земјата. Овој развој, освен што е економски носи приход од извоз на културни производи, уметноста и културата индиректно влијае и на општествениот и емоционалниот развој, особено кај младите. Економска димензија утврдена со овој закон ќе биде главен извор на приход на сите чинители во културата и ќе го намали или спречи егзодусот на луѓето од локалните заедници во главниот град и во странство. 

Со донесување на Предлогот на законот за културата ќе се придонесе кон поотчетно и потранспарентно финансирање на проектите од јавен интерес, што се очекува позитивно да влијае на субјектите кои ја остваруваат културата, а воедно ќе се придонесе за поголема ефикасност во работењето на установите во културата.
4.2
Фискални влијанија
Опција 1 – нема влијанија.
Опција 2 – Одредбите од Предлогот на законот не создаваат финансиски влијанија врз Буџетот на Република Македонија и другите јавни финансиски средства, надвор од средствата утврдени во Буџетот на Република Македонија.
4.3
Социјални влијанија 

Опција 1 – нема влијанија.
Опција 2 – Донесувањето на Предлогот на законот ќе допринесе кон порамноправен статус на сите чинители во културата. Меѓународните културни политики ја третираат културата како фактор на социјална кохезија, како на локално, така и на регионално и меѓународно рамниште.  Културата во Република Северна Македонија, како дел од европскиот систем на култури, не може да биде надвор од европските развојни текови и културни политики. Имајќи предвид дека културата е простор на осовремена комуникација и на надминување на разликите, а не фактор кој ќе генерира постојани разлики и отсуство на интеркултурна комуникација, донесувањето на овој закон ќе се креира амбиент  на  непречено изразување на облиците на културната разноликост, на зближување на културите и на меѓукултурна размена.
4.4
Влијанија врз животната средина 

Опција 1 – нема влијанија

Опција  2 – нема влијанија
4.5
Административни влијанија и трошоци 
а) трошоци за спроведување
Предлогот на законот нема да предизвика административни трошоци за неговото спроведување надвор од средствата утврдени во Буџетот на Република Северна Македонија. 
б) трошоци за почитување на регулативата
Предлогот на законот нема да предизвика административни трошоци за почитување на регулативата.
5.
Консултации

5.1 Засегнати страни и начин на вклучување
За подготовка на Предлогот на законот беа формирани работни групи со претставници од Министерството за култура, стручни лица од областа, и претставници од независни синдикати СКРМ и СОНК како и претставници од независната сцена. По текстот на законот беа консултирани истакнати уметници и стручни работници од областа на културата, самостојни уметници и културни работници, преку вкулучување во работата на Работната група, која го подготвуваше предлогот на законот.  Предлозите кои наведените лици ги дадоа за надминување на констатираните состојби се соодветно вградени во текстот на Предлогот на законот. 

По Предлогот на законот, во делот на одредбите кои се однесуваат на работните односи за вработените во јавните установи од областа на културата, беа консултирани и претставници од Министерството за информатичко општество и администрација, и нивните забелешки, сугестии и насоки се соодветно вградени во текстот на Предлогот на законот.
Предлогот на закон согласно процедурите ќе биде објавен и на ЕНЕР, каде во предвидениот рок, засегнатите страни ќе можат да дадат соодветни забелешки на текстот на законот, за што ќе биде известена јавноста со соопштение. 

Исто така Министерството за култура, предлогот на закон ќе до достави на мислење и до соодветните надлежни органи, согласно Деловникот за работа на Владата на Република Северна Македонија.
5.2 Преглед на добиените и вградените мислења 

/
5.3 Мислењата кои не биле земени предвид и зошто
/
6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)
Доколку се споредат предложени опции, Опцијата 2 е прифатлива опција бидејќи ќе придонесе кон унапредување на состојбите од областа на културата.
6.2
Ризици во спроведувањето и примената на секое од можните решенија 
Доколку не се донесе Законот за културата се ризикува да не се решат наталожените проблеми во културата, да не се оствари начелото на владеење на правото во културата. Исто така се ризикува  да не се обезбедат поквалитетни услови за работа на установите и соодветно преземање на мерки за надминување на недостатоците во нивната работа. 
6.3
Препорачано решение со образложение
Донесување на Закон за културата.
Со донесувањето на Законот ќе се придонесе кон унапредување и развој на остварувањето на културата во Република Северна Македонија, унапредување на правната основа за развој на културните активности, надминување на актуелните проблеми во областа, рамноправност на уметниците независно од потеклото, етничката припадност, полот и друго, во создавањето на културата  преку овозможување на еднакви права гарантирани со закон.
Со донесувањето на Законот ќе се овозможи остварување на уставните начела како:

· Гарантирање на слободата на уметничкото творештво и остварувањето на правата кои произлегуваат од него;

· Поттикнување, помагање и штитиње на развојот на уметноста и културата од страна на државата;

· Остварување на правото на припадниците на заедниците слободно да го изразуваат, негуваат и развиваат својот културен идентитет и особеностите на своите заедници и им се гарантира заштита и остварување на културните права;

· Грижа на државата за културните права на граѓаните во државата и во странство.

Со донесувањето на овој закон исто така ќе се:

· нагласат отчетноста и одговорноста во управувањето и раководењето со националните установи, врз принципи и сознанија од современите модели за раководење во културата, 
· воспостави систем на отчет за работата во јавноста, 

· подигне одговорноста на носителите на проектите за содржината и за квалитетот на проектите, но и одговорноста на Министерството за култура за доделените средства,

· создаде ефикасен начин на финансирање проекти од национален интерес врз основа на вредносни критериуми, 
· воспостават механизми за контрола на наменското користење на средствата
7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области
Донесувањето на Предлогот на законот не предизвикува потреба од менување на други закони во областа или други сродни области.
7.2 Потребни подзаконски акти и рок за нивно донесување:
За спроведување на Законот за културата, е потребно е донесување на подзаконски акти и тоа:
1. Подзаконски акт со кој ќе се пропишат поблиските критериуми по одделни видови уметничко творештво односно стручни работи во културата за добивање право на месечни надоместоци на самостоен уметник (член 43 став (2);
2. Подзаконски акт со кој ќе се пропише формата и содржината на образците на барања кои ги поднесуваат самостојните уметници (член 45 став (9);
3. Подзаконски акт со кој ќе се пропишат критериумите и мерилата за оцена на проектите доставени на годишниот конкурс, по одделни дејности и активности (член 56 став (8);

4. Подзаконски акт со кој ќе се пропишат критериумите и мерилата за одлучуваење по пријавите на конкурсот (член 60 став (5);

5. Подзаконски акт со кој ќе се пропишат содржината на евиденциите, начинот за собирање податоци (член 116 став (3).
7.3 Органи на државната управа, државни органи и други органи надлежни за спроведување

Надлежни за спроведување на Законот се Министерството за култура и јавните установи од областа на културата.

7.4 Активности за обезбедување на ефикасно спроведување на предлогот на закон

Запознавање на сите субјекти кои ја остваруваат културата со одредбите од Законот, за да се обезбеди примена на одредбите.

Организирање на соодветни обуки за подигање на капацитетите на установите од областа на културата за примена на новиот закон.

8.
Следење и евалуација

8.1 
Начин на следење на спроведувањето
Следењето на спроведувањето на решенијата содржани во Законот ќе се врши преку редовно следење над спроведувањето на одредбите од Законот од страна на Министерството за култура, како и врз основа на извештаите за работа на субјектите кои ја остваруваат културата.

8.2
Евалуација на ефектите од предлогот на закон и рокови 

Евалуацијата на ефектите од Предлогот на законот ќе се врши согласно со Методологијата за оцена на спроведувањето на регулативата.
Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.
Датум:    27.06.2023 година






                                Државен секретар,









       ___________________
           Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 

Датум:____.___.2023 година                                                ______________________                                                     
                                                                                      Министер за култура

                                                                             Бисера Костадиновска - Стојчевска

